
Japyatmaka Rahasyatrayanirupanam

જપ્યાત્મક રહસ્યત્રયનિરૂપણમ્

સઞ્જપ્યસ્તારકાખ્યો મનુવર ઇહ તૈર્વહ્નિબીજં યદાદૌ
રામોઙેપ્રત્યયાન્તો રસમિતશુભદસ્વક્ષરઃ સ્યાન્નમોઽન્તઃ ।
મન્ત્રો રામદ્વયાખ્યઃ સકૃદિતિચરમપ્રાન્વિતો  ગુહ્યગુહ્યો ભૂતાક્ષ્યુ-
ત્સઙ્ખ્યવર્ણઃ સુકૃતિભિરનિશં  મોક્ષકામૈર્નિષેવ્યઃ  ॥ ૧॥

અથ મન્ત્રરાજરહસ્યમ્
મન્ત્રાણાં વ્યાપકાનાં ભગવત ઇહ ચાવ્યાપકાનાન્તુ મધ્યે-
તિશ્રેષ્ઠો વ્યાપકઃ સ શ્રુતિમુનિસુમતઃ શિષ્ટમુખ્યૈર્ગૃહીતઃ ।
નિત્યાનામાશ્રયોઽયં પરિત ઉરુશુભો રામમન્ત્રઃ પ્રધાનઃ
પ્રાપ્યોઽથ પ્રાપકશ્ચ પ્રચુરતરગુણજ્ઞાનશક્ત્યાદિકાનામ્॥ ૨॥
યાવદ્વેદાર્થગર્ભં પ્રણવિ જગદુદાધારભૂતં સબિન્દુ
પ્રવ્યક્તં રામબીજં શ્રુતિમુનિગદિતોત્કૃષ્ટષડ્વ્યાપ્તિભેદમ્ ।
રેફારૂઢત્રિમૂર્તિ  પ્રચુરતરમહાશક્તિ વિશ્વોન્નિદાનં
શશ્વત્સંરાજતે યદ્વિવિધસકલસમ્ભાસમાનપ્રપઞ્ચમ્॥ ૩॥
તત્રાદ્યેન પદેન રેણ ભગવાન્ સીતાપતિઃ પ્રોચ્યતે
શ્રીરામ જગતાં ગુણૈકનિલયો હેતુશ્ચ સંરક્ષકઃ ।
તચ્છેષી પદતોઽપ્યતો ભગવતોઽનન્યહશેષત્વકં
વ્યાવૃત્તિસ્તુ સુરાન્તરાદિગતસત્તચ્છેષતાયા મુહુઃ ॥ ૪॥
પિતાપુત્રત્વસમ્બન્ધો જગત્કારણવાચિના ।
રક્ષ્યરક્ષકભાવશ્ચ રેણ રક્ષકવાચિના॥ ૫॥
શેષશેષિત્વસમ્બન્ધશ્ચતુર્થ્યા લુપ્તયોચ્યતે ।
ભાર્યા ભર્તૃત્વસમ્બન્ધોઽપ્યનન્યહત્વવાચિના॥ ૬॥
અકારેણાપિ વિજ્ઞેયો મધ્યસ્થેન મહામતે ।

સ્વસ્વામિભાવસમ્બન્ધો મકારેણાથ કથ્યતે॥ ૭॥
આધારાધેયભાવોઽપિ જ્ઞેયો રામપદેન તુ ।
સેવ્યસેવકભાવસ્તુ ચતુર્થ્યાં વિનિગદ્યતે॥ ૮॥
નમઃ પદેનાખણ્ડેન ત્વાત્માત્મીયત્વમુચ્યતે ।
ષષ્ઠ્યન્તેન મકારેણ ભોગ્યભોક્તૃત્વમપ્યુત॥ ૯॥
જ્ઞાનાનન્દસ્વરૂપોઽવગતિસુખગુણે મેન વેદ્યોઽણુમાનો
દેહાદેરપ્યપૂર્વો વિવિદિતવિવિધસ્તત્પ્રિયસ્તત્સહાયઃ ।
નિત્યો જીવસ્તૃતીયેન તુ ખલુ પદતઃ પ્રોચ્યતે સ્વપ્રકાશો
જિજ્ઞાસૂનાં સદેત્થં શુભનતિસુમતે શાસ્ત્રવિત્સજ્જનાનામ્॥ ૧૦॥
મવાચ્યોઽહં વાચ્યાય શેષભૂતોઽસ્મિ સર્વદા ।
ઇતીત્થમેવ બોધ્યો જ્ઞૈર્વાક્યાર્થસ્તદ્વિવિત્સયા॥ ૧૧॥
રામાયેતિ ચતુર્થેન શ્રિયા દેવ્યાસ્તુ સર્વદા ।
ચેતનાઽચેતનાનાઞ્ચ રમણાશ્રયતેર્યતે॥ ૧૨॥
સ સર્વવિધબન્ધુત્વં સર્વપ્રાપ્યત્વમેવ ચ ।
સર્વપ્રાપકતા તેન તથા ચોભયલિઙ્ગતા ॥ ૧૩॥
ઉચ્યતે તત્પદેનૈવ સચ્ચિદાનન્દરૂપતા ।
યાવદ્વિભૂતિનેતૃત્વં શ્રીરામબ્રહ્મણો મતમ્॥ ૧૪॥
રાગાદિકારણે બન્ધૌ તેનૈવ વિનિવર્ત્યતે ।
બન્ધુત્વપ્રતિપત્તિશ્ચ ભાસમાના વિચારતઃ॥ ૧૫॥
તચ્ચતુર્થ્યા સ્વાનુરૂપકૈઙ્કર્યપ્રાર્થનોચ્યતે ।
વિષયાન્તરસેવાઽપિ પ્રાપ્તા સા વિનિવર્ત્ત્યતે॥ ૧૬॥
પદેન નેનાત્ર તુ પઞ્ચમેન પ્રકથ્યતેઽથો તદનન્યશેષતા ।
હેયં તદન્યાર્થમપિ સ્વતન્ત્રતા નિવર્ત્યતેઽતઃ સતતં સ્વકીયા॥ ૧૭॥
પદેન ષષ્ઠેન મ ઇત્યનેન સ્વસ્વામ્યનર્ન્યાહકશેષતાઽપિ ।
સમુચ્યતે ચેતનવાચિના તુ તત્કિઙ્કરત્વૈકફલત્વમેવ॥ ૧૮॥
ઉપાયાર્થપરેણાસાવખણ્ડનમસોચ્યતે ।
ઉપાયો હિ મવાચ્યસ્ય રવાચ્યો રામ એવ સઃ॥ ૧૯॥
બીજેનૈવાથ જીવસ્ય સ્વરૂપં પ્રતિપાદ્યતે ।

રામાયેતિ પરસ્યાપિ ચતુર્થ્યા તત્ફલસ્ય ચ॥ ૨૦॥
ઉપાયસ્ય ત્વખણ્ડેન નમઃ ખણ્ડેન ચોચ્યતે ।
સખણ્ડેન મકારેણ ષષ્ઠ્યન્તેન વિરોધિનઃ॥ ૨૧॥
તાત્પર્યાર્થો શેષવેદશાસ્ત્રાભિરુચિસંશ્રયઃ ।
વાક્યાર્થઃ પ્રાપ્યસમ્બન્ધિસ્વરૂપાભિનિરૂપણમ્॥ ૨૨॥
તારકસ્ય પ્રાધાનાર્થસ્વસ્વરૂપનિરૂપણમ્ ।
સમ્બન્ધસ્યાનુસન્ધાનમનુસન્ધ્યર્થ ઇષ્યતે॥ ૨૩॥

અથ મન્ત્રરત્નરહસ્યમ્
ઉક્ત્વેત્થં તારકાર્થં તુ દ્વયાર્થઃ પ્રતિપાદ્યતે ।
વિમત્સરાઃ પ્રપશ્યન્તુ પ્રગૃહ્ણન્ત્વવયન્તુ ચ॥ ૨૪॥
શ્રીરામદ્વયમન્ત્રમદ્ભુતતમં વાક્યદ્વયં ષટ્પદમ્ ।
બાણાક્ષિપ્રમિતાક્ષરન્તુ ખલુ વિદ્ધિ ત્વં દશાર્થાન્વિતમ્॥ ૨૫॥
યુક્તં તત્ત્રિપદૈસ્તુ તત્ર સુમતે પૂર્વં શુભસ્યાસ્પદમ્ ।
વાક્યં પઞ્ચદશાક્ષરં તદનુ દિગ્વર્ણાત્મકં તૂત્તરમ્॥ ૨૬॥
સર્વાધીશેશ્વરસ્યાપ્તેહેતુરત્રાભિધીયતે ।
સીતા પુરુષકારાર્થા શ્રીત્યનેન પદેન તુ॥ ૨૭॥
મતા મુરુષકારસ્ય નિત્યસમ્બન્ધ ઉચ્યતે ।
રામચન્દ્રેતિ પદતો વાત્સલ્યાદિગુણસ્ય ચ॥ ૨૮॥
ચરણાવિત્યનેનૈવ વાત્સલ્યાદિકસીતયોઃ ।
વિલક્ષણસ્ય દિવ્યસ્ય વિગ્રહસ્યાશ્રયસ્ય ચ॥ ૨૯॥
શરણેતિપદેનૈવોપાયસ્તદ્વિગ્રહો બુધૈઃ ।
ઉપાયાધ્યવસાયસ્તુ પ્રપદ્ય ઇતિ વર્ણ્યતે॥ ૩૧॥
પ્રાપ્યં મિથુનમેવેતિ શ્રીમતે પદતો મતમ્ ।
રામચન્દ્રેતિ પદતઃ સ્વામિત્વં પ્રતિપાદ્યતે॥ ૩૧॥
વિભક્તયાયેતિપદતઃ શેષવૃત્તિર્મહાત્મભિઃ ।
વિરોધિનો નિરાસસ્તુ નમઃ પદેન વર્ણ્યતે॥ ૩૨॥

તાત્પર્યાર્થોઽસ્ય વિજ્ઞેય આચાર્યરુચિસંશ્રયઃ ।
વાક્યાર્થો મન્ત્રરત્નસ્ય ત્વથ નિર્ણીયતે બુધૈઃ॥ ૩૩॥
પ્રાપ્યપ્રાપકસમ્બન્ધસ્વરૂપાભિનિરૂપણમ્ ।
પ્રધાનાર્થસ્તુ તદ્યુગ્મકૈઙ્કર્યસ્ય પ્રધાનતા॥ ૩૪॥
સ્વદોષાભ્યનુસન્ધાનમનુસન્ધ્યર્થ ઉચ્યતે ।
એવમેવાનુસન્ધેયં મોક્ષકામૈરહર્દિવમ્  ॥ ૩૫॥

અથ ચરમમન્ત્રરહસ્યમ્
પ્રોક્તા વત્સક! મન્ત્રરત્નવિવૃતિઃ સન્માનસાભીષ્ટદં
સદ્વેદ્યં સકૃદિત્યવેહિ  ચરમં નિર્ણીતવાક્યાર્થકમ્ ।
રામીયં હિ તદીયમન્ત્રનિરતૈરુદ્બોધનીયં પરં
દ્વાત્રિંશત્પ્રમિતાક્ષરં   મનુપદં દ્વયર્દ્ધ જગદ્વિશ્રુતમ્॥ ૩૬॥
અત્રોપાયાન્તરસ્યાથો નિવૃત્તિઃ પ્રતિપાદ્યતે ।
સકૃદિત્યેવકારેણ તૂપાયનિરપેક્ષતા॥ ૩૭॥
પ્રપન્નાયેતિપદતસ્તૂપાયસ્થાનમુચ્યતે ।
ઉપાયત્વં ભગવતસ્તવેતિ પદતસ્તથા॥ ૩૮॥
અસ્મીત્યનેન ચોપાયસ્વીકારઃ પ્રતિપાદ્યતે ।
સમાપ્ત્યર્થેતિ શબ્દેન તૂપાયાનન્યતોચ્યતે॥ ૩૯॥
ચકારતોઽનુક્તસમુચ્યયાર્થતો નિગદ્યતે ત્વન્ય ઉપાય આત્મવિત્ ।
ઉપાયસંસેવ્યધિકારિલક્ષણં પદેન વૈ યાચત ઇત્યનેન તુ॥ ૪૦॥
અથાભયમિતિપ્રાપ્તિપ્રતિબન્ધકવારણમ્ ।
સર્વભૂતેભ્ય ઇત્યેવ પ્રાપ્યસ્ય પ્રતિબન્ધકમ્॥ ૪૧॥
દદામીતિપદેનાથોપાયસ્ય સર્વશક્તિતા ।
એતદિત્યેબપદતોઽસંશયત્વમિતીર્ય્યતે॥ ૪૨॥
વ્રતમેતત્પદેનાથો તદ્દાઢર્યમભિધીયતે ।
નિર્ભરત્વાનુસન્ધાનં મમેતિપ્રતિપાદ્યતે॥ ૪૩॥
તાત્પર્યાર્થોઽસ્ય વિજ્ઞેયઃ શરણ્યરુચિસંશ્રયઃ ।
તત્પ્રાપકસ્વરૂપસ્ય વાક્યાર્થોઽથ નિરૂપણમ્॥ ૪૪॥

પ્રધાનાર્થઃ પરેશસ્ય સ્વરૂપસ્ય નિરૂપણમ્ ।
નિર્ભરત્વાનુસન્ધાનમનુસન્ધ્યર્થ ઉચ્યતે॥ ૪૫॥
ઇતિ જગદ્ગુરુ શ્રીરામાનન્દાચાર્યયતિરાજપ્રણીતે શ્રીવૈષ્ણવમતાબ્જભાસ્કરે
જપ્યાત્મક રહસ્યત્રયનિરૂપણાત્મકો દ્વિતીયપ્રશ્નોત્તરાખ્યો
દ્વિતીયઃ પરિચ્છેદઃ॥ ૨॥

